
Borgmesterip ukiortaami oqalugiaataa – 2025 
 
Asasakka innuttaasut tamassi, ukioq nutaaq 2026 aallartippoq.  

Tamassi ukiortaami uummammit pisumik pilluangaaritsi. 

Ukioq 2025 maanna qaangiussimalerpoq. Ileqqorisarparpullu ukioq qaangiuttoq kingumut qivialaassallugu.  

2025 ukiut allat assigalugit immikkut pisoqarfiullunilu unammillernartunik atugaqartitsisimavoq, aammali 
taakkua malitsigisaanik periarfissat nutaat takkussuuttarsimapput.  

Qularinngilara ilissittaaq aamma tamassi inuttut ataasiakkaarlusi unammilligassaqartarsimassasusi, immaqa 
maanna qaangiussimasunik.  

Unammilligassalli angusassanut suugaluarnersunut matuersaataasarput. 

Ilungersorsimatilluta aatsaat ineriartorneq alloriarnerillu ersarissut takussutissartallit 
appakaaffigisinnaasarpagut.  

Taamaattumik inuunerup ingerlarngani, suut assoroornarsinnaasut takkuttuartartussaapput, uagullu 
inuttut ataasiakkaatut apeqqutaanerpaavugut taakkununnga qaangiiniartarnitsinni qanoq periuseqarlutalu 
iliuuseqartarnersugut.  
 
Maanna 2026-mut appakaannitsinni immaqa inuit ilarpassui angusassanik nutaanik takorluugaqalereerput. 

Takorluugaqarnikkut inuuneq massakkut inissisimaffigisatsinniit suli pitsaanerusoq angorusuttarparput, - 
kommunitullu soorunami aamma uagut anguniagassanik angisuunik takorluugaqarpugut.  
 
Takorluukkalli angusinnaajumallugit kingumut pereersimasunut iluatsilluartunut ilinniutaasussanullu 
qivialaarnissaq pisariaqarsinnaasarpoq.  

2025 aallaartilaaginnartoq qineqqusaarnerit aallartippagut, taamaalilluta ukioq aallartisimalaaginnartoq 
nutaamik kommunalbestyrelseqalerluta.  
 
Qinersinerup inernerini maluginiarsimassajunnarsivarsi qinikkat nutaat amerlammata, taamaakkaluartorli 
sullitavut innuttaasut aamma kommunitsinni unammilligassagut suli taakkuupput.  
 
Qinikkat misilittagaqarluartut nutaallu peqatigiilluta sulinitsinni ataatsimut pingaartitagut tassaatippagut:  

kommuni tamakkerlugu ineriartortitsinissamik siunnerfeqarneq aamma illoqarfiit pingaarnersaata 
periusissiaata saniatigut illoqarfiit sinnerisa periusissiorneqarnerat, inuit atugaasa pitsaasuunissaat kiisalu 
aningaasaqarnikkut patajaatsumik inissisimaneq.  
 
Sumiiffinni periusissiat innuttaasut peqatigalugit innuttaasullu kissaataat tusaallugit suliarineqarput, 
taakkuuppullu kommunimi sulianut tamanut toqqammaviliisussat aningaasalersuinissanullu 

tunngavissiisussat. 
 
Kommunitsinni isorartoqisumi qinigaaffiup aallartilaarnerani qaammatit ikittuinnaat iluanni illoqarfiit 
tamaasa tikissinnaasimaneri uannut tulluusimaarnarpoq.  

Innuttaasummi qanimut tikillugit oqaloqatigisarneri pissarsiffiusaqaat, inuppalaassuseq aallaavigalugu 
torersumik oqaloqatigiissinnaanerit alloriaqqinnissamut pitsaasumillu ineriartornissamut 
aallarniutaasarmata. 
 
2025-missaaq kommunitsinni immikkut pisuni eqqaasassat ilagaat Ittoqqortoormiit ukiunik 100-liinerat, 
tamanna persuarsiorluta illoqarfiup innuttaasui peqatigalugit malunnartikkatsigu.  
 
Oqalugiaatinni arlaleriarlunga erseqqissaatigisarpara kommuni innuttaasut pillugit piummat.  
 
Tamannalu aamma tunngavigalugu pitsaasumik eqqortumillu innuttaasunut kommunimi sullissinissarput 
anguniartuaannarparput.  
 
Eqqortumik sullinneqarnissaq pingaaruteqaqaaq, kukkuluttortoqarsimatilluguli aamma kukkussutit 
soorunami aaqqinneqartassapput.  

Innuttaasup pisinnaatitaaffii ataqqillugit, inuttullu qanorluunniit atugaqarlunilu tunuliaquteqaraluaruni, 
ataqqinnittumik naapinneqartarnissaa kommunalbestyrelsimi pingaartilluinnarparput.  
 
Taamatut oqareerlunga aamma eqqaamallaqqunarpoq tamatta qinikkat aamma kommunimi sulisut 
inuinnaagatta, innuttaasuniillu sulisunut pissusilersuutigineqartartut sakkortuut 
taamaatilluinnartariaqarmata.  
 
Akunnitsinni immitsinnut ataqqeqatigiittumik naapissinnaagutta angusaqarnerungaassaagut. 
 
Kommunimiimmi siunertaajuarpoq innuttaasut pitsaanerpaamik sullinneqarnissaat, sulisunullu aamma 
naammaginartumik atugaqartitsinissaq.  

Qinikkatut sulinitsinni innuttaasunut maligassiuisuunissarput takutinniartarparput, partiinit 
assigiinngitsunik tunuliaquteqaraluarluta naaperiaaqatigiissinnaaneq siunnerfileeqatigiissinnaanerlu 
ataatsimooruttarlugit.  
 
Assigiinngitsunik isumaqarsinnaatitaavugut, akornatsinnili ataqqeqatigiilluta suleqatigiinnissarput 
inuppalaassuseqarnissarpullu tamatigut pingaaruteqarlunilu pisariaqarpoq.  
 
Maanna ukiup nutaap aallartinnerani aqqutissagut aputitut qaallorissutut attorneqarsimanngitsutut ipput.  
 
Pingaartitat naleqartitallu sumunnarfigerusutatsinnut tikkuuttarpaatigut.  
 
Taamaattumik inuttut ataasiakkaatut, qinikkatut aammali kommunitsinni taakkua tunaartaralugit 

aqqutissagut nammitsinnik sanarfissavagut.  
 
 

 

Missingersuutit 2026-moortut kommunalbestyrelsimi ataatsimoorullugit akuersissutiginerini 
takuneqarsinnaavoq, qitiusumiit akisussaaffimmik sumiiffinnut siammartereqqinneq, sumiiffinni 
innuttaasut sullinneqarnerinik pitsaanerulersitsisussaq, pimoorunneqartoq.  
 
Matumani kommunitsinni sumiikkaluaraanniluunniit innuttaasunut sullissinerup pitsaasuunissaanik 
anguniagaqarneq anguneqassaaq misissueqqissaarneq aqqutigalugu.  
 
Misissueqqissaarisoqarneratigut politikkikkut pingaarnersiukkat aamma allaffissornikkut 
aaqqissuussaanerup iluani ataqatigiissumik sulisoqarnissaa pitsanngorsarneqassaaq.  
 
Kommunitsinni inissiaqarneq unammillernartumik inissisimavoq, kommunalbestyrelsimilu kommuni 
tamakkerlugu inissaqarniarnikkut qulakkeerinninnissamik suliaqarnerput nangeqqissavarput.  
 
Ukiunut qulinut tulliuttunut inissiaqarnermut pilersaarummik suliaqassaagut, sanaartornerinnaanngitsunut, 
- aammali illoqarfinni nunaqarfinnilu nutarsaanernut tunngasunut.  
 
Taassuma saniatigut atuarfinnik misissuillunilu pilersaarusiortoqassaaq.  
 
Massakkut kommunitsinni atuarfiit illutaanni nalaanneqartut misigineqaqqinnginniassammata.  
 

Kommunitsinni atuarfiit illuutaasa assigiinngitsutigut eqqugaanerat atuartunut, ilaqutariinnut, 
ilinniartitsisunullu assigiinngitsutigut aamma eqquivoq.  
 
Sapinngisarpulli tamaat naapertorlugu atuartut ilikkagassaminnik eqqugaanatik atuartinneqaannarnissaat 
sulissutigaarput, tamatumunngalu ilinniartitsisunut angajoqqaanullu paasinnillutik suleqataanerannut 
qujarusuppunga. 
 
Pingaaruteqarpoq kommunerput meeqqanut, ilaqutariinnut utoqqarnullu inuuffigiuminartuunissaa.  
 
Nunatsinni innuttaasut akornanni ilaqutariit meerartallit utoqqaallu kommunitsinnut nutserarnerat 
malunnaatilimmik pivoq, kommunitta najugariumaneqarnera qujanaraluaqisoq aammattaaq 
unammillernartunik nutaanik nassataqartitsivoq, taakkualu eqqarsaatigalugit suliamik tamakkiisumik 
kivitsinissaq anguniarlugu nutarsaanissamik pilersaaruteqarpugut. 
 
Inuussutissarsiornikkut inerisaaneq nangittumik suliarissavarput nutaamillu inuussutissarsiornermut 
politikkiliornissaq pisussanngussaaq.  

Taanna kommunitut ataatsimut siuariartornitsinnik, aallarnisaasunut sumiiffinnilu inuussutissarsiortunut 
tapersiisussaavoq.  
 
Taassuma malitsigisaanik takornariaqarnermut tunngasuni inerisaaneq innuttaasut pisariaqartitaannit 
aallaavilik ingerlakkusupparput.  
Kissaatigigatsigu innuttaasut salliunneqarlutik kissaatigisaat naapertorlugit ineriartortitsineq 
ingerlatissallugu.  
 
Kommunitsinni mittarfissuaqalernerata kingunerisaanik malugaarput takornariat allaanerusut 
amerlanerusullu tikittalersut, taakkua aamma periarfissanik nutaanik pilersitsipput.  
 
Pingaartipparpulli nunap najugarisatta eriagalugulu innarlitsaaliornissaa.  
 
Taamaattumik aalajangerpugut kommune tamakkerlugu takornariaqarnerup innuttaasunut atuisunullu 
innarliinatik pinissaannik siunertaqarluta tikinneqarsinnaasunik killiliinissamik, taakkualu qalipaasikkanik 
nalunaaqutsersorneqassapput.  
 
Kulturi tapersersortuagassaraarput, tassaniipput inuiattut, anersaakkut timikkullu kinaassutsitta 
inuiaqatigiinnilu killiffitta ersersinneqartarnerat, tamatumunnga tapersersuinitsinni assersuutigalugu 
eqqaasinnaavarput kulturilerusunut illorsuassat pilersinneqartussaammata.  
 
Kommunitsinni unammilligassaqartaraluaqaluta aamma tulluusimaarutissarpassuaqarpugut.  
 
Illoqarfiit pingaarnersaasa kommuniani tamarmi siammasissumik nammineq kajumissutsimik 
suliniuteqartartunik peqarpugut, peqatigiiffigissaarluarnittalu ineritittagai sunniutigisartagaalu 
maluginngitsoorneq ajornartarput.  
 
Tamatta susassareqatigiilluta inuunerissaassagutta tamatta immitsinnut atorfissaqarteqatigiippugut, 
inuiaqatigiillu assigiinngitsunik tunuliaqutallit peqatigiiffinni assigisaanilu ataatsimut katersorneqartarput, 
inuttullu atassuteqarnerit nukittorsarneqartarlutik.  
 
Taamatut suliaqartartut tamaasa qutsavigalugit innuttaasunut kaammattuuteqarusuppunga:  
 
illittaaq sumik arlaannik soqutigisannik isumassarsiannilluunniit peqaruit allanut 
avitseqatigiissutigerusutannik, taava qanortoq ukioq manna tamanna alloriarfigigiuk.  
 
Sunaluunniimmi takorluugaq aallartiffeqartariaqartarpoq, alloriarnimininnguillu 
alloriarnerpassuanngorsinnaasarput, angusassanut sunniutissanullu annertuunut aallarniutaasussat. 
 
Inuttut nutaanik siunnerfiliinerit alloriaqqinnerillu inuiaqatigiinnut tamanut sunniuteqartarput, 
taamaammat inuttut ataasiakkaatut, kommunitsinni inuiaqatigiinnilu nammineerluta 
sunniisinnaassuseqarnerput, nukeqarnerput ilusilersueqataasinnaassuseqarnerpullu upperalugu 
iliuuseqartarisa.  

Taamaasilluta uatsinnut kinguaariinnullu tullernut pitsaasumik sunniuteqartussanik 
sunniuteqaqataanissarput qulakkeersinnaassavarput.  

 
 
Kommunimi sulisut, qinikkat innuttaasullu 2025-mi tunniussassinnut, inuiaqatigiinnut 
ingerlatseqataasimanissinnut qutsavigerusuppassi. 
 
Ukioq nutaaq 2026 ullumikkumiit aallartippoq.  

Saatsinniipput periarfissat nutaat, aalajangigassat alloriarfissallu nutaat.  
 
Qanortoq ataatsimut kaammattoqatigiinneq, tapersersoqatigiinneq minnerunngitsumillu 
inuppalaassuseqarneq anersaaralugu kivitseqatigiinnissamut nukigut atorisigit.  

Tamassi peqqinnermik, iluanaarnermik siuariartornermillu kissaallusi ukiortaami pilluaqqoqqippassi! 

